
МІХАСЬ ПАЗНЯКОЎ
КНІГА
Нам кніга — вечнае святло,
Крыніца ведаў, цуд бясконцы!
І параўнацца з ёй магло б
Відаць, у свеце толькі сонца.

О, я ніколькі не хлушу,
З яе ствараючы куміра, —
Нішто не жывіць так душу,
Не ўзбагачае гэтак шчыра.

Яе вялікасць, заўсягды
Яна — дарадца, сябар чуйны.
Дасць нам глыток жывой вады,
Кране святыя ў сэрцы струны.

Адкрые безліч таямніц,
Дасць у палёт жывыя крылы,
Навучыць радасна любіць
Бацькоўскі край, адзіны, мілы...

І я жадаю ад душы:
Сябруйце ўдзячна з ёй, натхнёна.
Разумным, светлым, вечным жыць —
Што больш каштоўнае сягоння?

Агучваць чыстыя званы
Дабра, стваральнасці, сумлення,
Каб пабуджалі нас яны
Да працы, згоды, ачышчэння.

Адкрыццяў дзіўных, яркіх вам !
Хай будзе кожны крок ваш новы
Прыступкай сонечнай у храм
Пазнання, хараства, любові

Водгук на верш Міхася Пазнякова “Кніга”
Кніга – набытак… І ўнікальны,
 вопыт духоўны, наш скарб на зямлі;
 кніга – знак сакраментальны,
 каб мы мову шанавалі,
 край свой бераглі!..
Міхась Курыла
Кніга — лепшы сябар. Як часта мы чуем гэтыя словы. Так звыкліся ўжо з імі, што часам не ўдумваемся ў іх сэнс. А кніга — гэта цэлая скарбніца ведаў, выдатных думак, добрых парадаў. “Кніга – гэта акенца, праз якое дзеці бачаць і разумеюць свет і саміх сябе”, -  сцвярджаў вялікі педагог В.Сухамлінскі. Сапраўды, ці ўбачылі б мы свет ва ўсёй яго прыгажосці і гармоніі, калі б не было прыгожых, яркіх, мудрых, добрых і вясёлых кніг. І ў першую чаргу ў душы кожнага з нас жывуць кнігі дзяцінства. Свет дзяцінства, поўны казачных дзівос, скончыўся. А кніга на ўсім працягу нашага жыцця па-ранейшаму застаецца нязменным  спадарожнікам у вольную часіну, памочнікам – у вучобе, сябрам і дарадчыкам – у час душэўнай трывогі. Ролю кнігі пераацаніць проста нельга. І як бы актыўна не выцяснялі кнігу розныя тэхнічныя цуды сучаснасці, кніга жыве і будзе жыць. Без яе немагчыма ні інтэлектуальнае развіццё асобнага  чалавека, ні нацыі, народа ў цэлым. Кніга – самы вялікі цуд у гісторыі чалавецтва. Нездарма гэтаму цуду прысвечана шмат вершаў. Адзін з іх – верш Міхася Пазнякова “Кніга”. Гэты паэт вядомы сваімі творамі для дзяцей.   Я думаю, што і гэты верш таксама прысвечаны нам, юнаму пакаленню.  Аўтар звяртаецца да нас з пажаданнем, ужываючы пабуджальныя сказы:
І я жадаю ад душы:
Сябруйце ўдзячна з ёй, натхнёна.
Разумным, вечным, светлым жыць – 
Што больш каштоўнае сягоння?
Уплыў кнігі на чалавека вялікі. Яна дапамагае вучыцца, пашырае кругагляд, узбагачае жыццёвы вопыт, лечыць душу, выхоўвае густ, фарміруе погляды, характар. У гэтым яе чароўная сіла. Міхась Пазнякоў паказвае вялікае значэнне кнігі ў жыцці кожнага чалавека, ужываючы эпітэты “яе вялікасць”, дарадца, сябар чуйны”, “вечнае святло”, крыніца ведаў”, “цуд бясконцы”. Мы вельмі прывыклі да кнігі, каб у поўнай меры ацаніць гэта. Калі задумацца, ці не дзіўна, што кніга пераносіць нас у іншы свет, у мінулае ці ў будучае, выклікае ў нас радасць і сум, абурэнне і надзею, прымушае плакаць і смяяцца? Паэт у вершы параўноўвае кнігу з сонцам, без якога на зямлі жыць немагчыма:
І параўнацца з ёй магло б,
Відаць, у свеце толькі сонца.
Для большага захаплення Міхась Пазнякоў ужывае  выклічнік:
О, я ніколькі не хлушу,
З яе ствараючы куміра, - 
Нішто не жывіць так душу,
Не ўзбагачае гэтак шчыра.
Аўтар ужывае метафары ў вершы ”адкрые безліч таямніц”, “дасць у палёт жывыя крылы”, дасць нам глыток жывой вады”, кране святыя ў сэрцы струны”,  тым самым паказваючы, што кніга – гэта не проста прадмет, гэта наша  жыццё. Наша жыццё можна параўнаць з кнігай, дзе кожны пражыты дзень – старонка, напоўненая сустрэчамі і разлукамі, захапленнямі і любоўю, радасцямі і чаканнямі. Кніга не проста запрашае нас у свой казачны свет, яна вучыць нас жыць, любіць і цаніць жыццё:
Навучыць радасна любіць
Бацькоўскі край адзіны, мілы…
Паэт пакідае пасля гэтага радка шматкроп’е. Гэта значыць, што кожны сам можа закончыць гэты сказ, адказаўшы, чаму навучылі яго кнігі, які след пакінулі ў жыцці. Для сябе ж ён даўно вырашыў, што кніга – гэта храм, дзе кожная старонка – гэта прыступка да “пазнання, хараства, любові”. У вершы пераважаюць слыхавыя ўражанні, якія ствараюцца з дапамогай мастацкага сродка -  алітэрацыі - паўтора зычнага  гука [ц]:

Крыніца ведаў, цуд бясконцы!
І параўнацца з ёй магло б,
Відаць, у свеце толькі сонца.
Я думаю, аўтар ўжывае алітэрацыю для таго, каб зрабіць акцэнт на перыфразе “кыніца ведаў” і эпітэце “цуд бясконцы”. Акцэнт Міхась Пазнякоў робіць і на дзеясловах, падкрэсліваючы ролю кнігі: “дасць”, “кране”, “адкрые”, “навучыць”. У гэтых дзеясловах і захавана асноўная думка верша: пазнавайце свет праз кнігі, яна дасць вам веды, кране сэрца, адкрые дзіўны свет, навучыць любіць. Гэты верш адносіцца да грамадзянскай лірыкі. У грамадзянскай лірыцы выяўляюцца актуальныя, грамадска значныя праблемы часу. Я думаю, праблема, якая хвалюе аўтара – гэта то, што на сённяшні момант такія мудрыя і верныя сябры як кнігі заменены рознымі інтэрнэт-тэхналогіямі, электроннымі гульнямі. Безумоўна, прагрэс павінен прысутнічаць у нашым жыцці, але ці зможа гэта замяніць кнігі, якія маюць душу аўтара, які вельмі жадаў данесці да нас свае думкі, пачуцці, перажыванні.  Героі, якія жывуць на старонках кніг, запрашаюць нас у дзівосны свет падарожжаў і прыгод. Мы пашыраем свой кругагляд, вучымся адрозніваць дабро і зло, ацэньваць разнастайныя жыццёвыя сітуацыі. Мы сталеем. Кола пытанняў, якія нас цяпер цікавяць, пашыраецца. Прачытаўшы  кнігу, мы нават можам змяніць свой погляд на тую ці іншую з’яву жыцця. Мы вучымся аб’ектыўна ўспрымаць навакольны свет. І гэта правільна.Толькі ў пошуку мы можам знайсці сваё “я”.
У канцы верша паэт задае рытарычнае пытанне:
Што больш каштоўнае сягоння?
Пасля знаёмства з гэтым вершам я магу смела адказаць на яго. Дык хай кожны наш дзень будзе напоўнены чытаннем!  



1

